Učesnici prvog Regionalnog ekonomskog foruma zemalja članica centralnoevropske zone slobodne trgovine CEFTA, održanog 14. i 15. XI 2008. godine u Zagrebu, nakon dvodnevnog rada, prezentiranih 25 stručnih radova, obraćanja i konstruktivne diskusije, donijeli su

PRE/PORUKE I ZAKLJUČKE FORUMA

I   UVOD
Međunarodni poslovni forum „PERSPEKTIVE“ je u proteklom desetljeću organizirao nekoliko međunarodnih konferencija i foruma sa ciljem promocije regionalnog razvoja. 

Ovogodišnji Forum organiziran je u vrijeme kada Sporazum CEFTA 2006 obilježava godišnjicu svoje primjene. Iz toga razloga, Forum je pružio priliku da se, osim razgovora o značaju regionalnog integriranja i regionalnog razvoja, razmotre prednosti, nedostaci i mogućnosti unaprjeđenja Sporazuma CEFTA 2006. Tome su na Forumu posebno doprinijeli predstavnici Vijeća za regionalnu saradnju / RCC te državnih organa, privredne komore i predstavnici poslovnog sektora Crne Gore koja od 01.01.2009. godine preuzima predsjedavanje Sporazumom CEFTA 2006.

II  OPŠTE PRE/PORUKE I ZAKLJUČCI
Zajednički je stav učesnika Foruma da su sistemska regionalna povezanost i regionalna saradnja, na privrednom i trgovinskom, ali i na svim drugim životnim područjima, prilika, sredstvo i način da ojačamo naša tržišta, da pospješimo konkurenciju a time i poslovno-proizvodni sektor zasnovan na kvaliteti robe i usluga kao i na kvaliteti komunikacije.

Kroz otvorenost i kooperaciju, podstičući jedni druge, možemo osnažiti našu regiju, učiniti je izazovnijom za velike investitore i atraktivnom – kao destinaciju – za ljude iz cijeloga svijeta. Cilj je: da zapadni Balkan zaista postane investicijski region budućnosti, i, tako osnažen, brže uđe u EU.

Da bismo postigli postavljeni cilj, u prvoj fazi je neophodno učiniti sljedeće :

1. Liberalizovati i unaprijediti, privrednu i privredno-političku saradnju između zemalja članica CEFTA-e. Ubrzano  raditi na uklanjanju preostalih ograničenja na području razmjene roba i usluga.

2. Raditi na usklađenoj pripremi i provođenju neophodnih strukturalnih reformi koje su zajedničke  zemljama članicama CEFTA-e.

3. Pružiti snažan otpor protekcionističkim namjerama.
4. Unaprijediti aktivnosti na podizanju imidža čitavog podučja zapadnog Balkana.

III   TRGOVINA ROBAMA
A/ Carine :

1. Poboljšati saradnju graničnih službi na graničnim prelazima unutar zemalja ;

2. Postepeno uvoditi zajedničko upravljanje granicama ;

3. Kvalitetnije staviti u funkciju ICT u cilju harmonizacije carinskih sistema, procedura i baza podataka zemalja članica CEFTA-e na bazi HS sistema 2007. ;

4. Preispitati politiku fleksibilnih uvoznih tarifa ;
5. Implementacija odredbi o zaštitnim mjerama u okviru Sporazuma CEFTA 2006 (posebno člana 23 b i s)  od strane Bosne i Hercegovine ili uvođenje kompenzacijskih fondova, u cilju smanjivanja štete u području poljoprivrede u BiH, trebaju naići na adekvatan stepen razumijevanja od Republike Hrvatske i Republike Srbije.
B/ Infrastruktura kvaliteta

     1. Postepeno uvoditi jedinstvene i međunarodno priznate tehničke, fitosanitarne i ostale propise za robe, kao i certifikate o kvalitetu (izdate od ovlaštenih institucija EU), koje trenutno predstavljaju značajnu necarinsku barijeru trgovini robom.

     2.  Razmotriti mogućnost zaključivanja Memoranduma o saradnji u oblasti  standardizacije, akreditacija i metrologije na bilateralnoj i regionalnoj osnovi u interesu preduzeća.
     3.
Imajući u vidu zahtjeve Evropskih regulativa i standarda za ulazak poljoprivredno-prehrambenih proizvoda iz zemalja CEFTA-e na tržište Evropske Unije, neophodno je pristupiti izradi zajedničkog projekta u pod-komisiji za poljoprivredu CEFTA pod nazivom: „Uspostava infrastrukture za sertifikaciju poljoprivredno-prehrambenih proizvoda po međunarodno priznatim standardima i regulativama EU“ (aplicirati projekat INFRACERT – aplikaciju za SOUTH-EAST Transnational Cooperation programme, u saradnji sa jednom od članica zemalja EU - predlaže se Institut za akreditaciju i setifikaciju Republike Slovenije iz Maribora – uvažavajući slično govorno područje. 

C/ Kumulacija porijekla

1. Nastaviti obuku carinskih službenika o procedurama kumulacije porijekla robe.

2. Započeti obuku malih i srednjih proizvođača o načinu dokazivanja porijekla robe.
D/ Unaprijediti mehanizme sankcionisanja svih onih koji se bave falsifikatima.

IV   TRGOVINA USLUGAMA
● Definisati – uključujući i vremenske rokove – način provođenja liberalizacije trgovine uslugama, posebno imajući na umu značajan udio usluga u BDP zemalja CEFTA-e.

● Provesti adekvatne mjere u cilju implementacije prava na zaštitu intelektualnog vlasništva.
V   JAVNE NABAVKE
Ispoštovati odredbe CEFTA-e koje se odnose na javne nabavke, posebno na planu realizacije pravedne konkurencije u ovoj oblasti, imajući na umu da favoriziranje domaćih snabdjevača ne ide u korist uštedama u državnom budžetu a vodi u sukob sa opšte usvojenim pravilima tržišnog nadmetanja.
VI   RAZVOJ LJUDSKIH POTENCIJALA I PROMOCIJA KULTURE PRIVREĐIVANJA
A/  Postepeno stvarati uslove za uspostavljanje regionalnog tržišta radne snage i to putem:

       -  bilateralnih sporazuma o slobodnom kretanju radne snage, u cilju eventualne   realizacije multilateralnog regionalnog sporazuma ;
       - sporazuma koji omogućavaju slobodno kretanje određenih kategorija radnika (npr. visokokvalifikovane radne snage) ;

       -  uzajamnog priznavanja obrazovnih kvalifikacija.

B/  Pristupiti razvoju koncepta višeg obrazovanja na regionalnom nivou i to putem uspostavljanja regionalnih centara izvrsnosti (u medicini, u inžinjeringu, u ekonomiji itd.) u pojedinim državama – a u cilju efikasnog raspolaganja postojećim resursima za razvoj ljudskog kapitala.

C/   Konkretnim programima i akcijama promovirati kulturu i potrebu privređivanja i stalnog stvaranja novog produkta kao temelja razvoja.

VII   ORGANIZACIONI ASPEKTI CEFTA-e
● Neophodno je održavanje blagovremenih sastanaka pod-komiteta CEFTA-e kao i Foruma privrednih komora i drugih institucija u cilju praćenja napretka implementacije Sporazuma. Takve aktivnosti provoditi redovno prije sastanaka formalnih CEFTA pod-komiteta kako bi se istim mogle prenijeti poruke i primjedbe poslovnog sektora.

● Redovno publikovati informativne biltene i druge relevantne publikacije od strane CEFTA Sekretarijata, a u cilju informisanja i boljeg praćenja efekata CEFTA-e za zemlje potpisnice Sporazuma. 

●  Unaprijediti saradnju sa novim Sekretarijatom EU u Briselu, koji je osnovan u aprilu 2008. godine kao stalna podrška rotirajućem predsjedavanje zemalja CEFTA, posebno u kreiranju najboljih tehničkih i finansijskih zahtjeva i rješenja stranama u sporazumu CEFTA.
VIII
 JEDINSTVEN ZAKLJUČAK U VEZI SA ODRŽAVANJEM FORUMA
● Jedinstvena je pr/ocjena svih 128 učesnika Foruma, da će Forum značajno doprinijeti unaprjeđenju ekonomske i trgovinske saradnje između zemalja članica CEFTA-e te ubrzanijem regionalnom razvoju na putu ka EU, što je i bio primarni cilj Foruma.
● Poziva se Međunarodni poslovni forum „PERSPEKTIVE“ da sa ostalim organizatorima razmotre inicijativu predstavnika Crne Gore da sličan sljedeći skup bude održan u Crnoj Gori – zemlji koja u 2009. godini predsjedava Sporazumom CEFTA 2006. 
●  Pre/poruke i zaključci Foruma će biti, na dalju upotrebu, dostavljeni svim zainteresiranim stranama: državnim organima i institucijama, poslovnim asocijacijama, eurospkim i regionalnim tijelima, kompanijama – izvoznicima u regiji, akademskoj zajednici, nevladinom sektoru, medijima i drugim zainteresiranim na području zemalja CEFTA-e.

